
DARSLIK YOZISH MAS’ULIYATI

Ahmadova Mahbuba Shavkat qizi
Buxoro innovatsiyalar universiteti o‘qituvchisi

Annotatsiya: Maqolada XV asrning yirik olimi Abdurahmon Jomiy qalamiga mansub ayrim darslik va qo‘llanmalarning 
yaratilish tarixi haqida mulohaza yuritilgan.

Kalit so‘zlar: Alisher Navoiy, musiqa, “Majolis un-nafois”, “Xamsat ul-mutahayyirin”, “Lamaot”, Abdurahmon Jomiy.
Abstract: The article discusses the history of the creation of some textbooks and manuals belonging to the great scholar 
of the 15th century, Abdurahman Jami.

Key words: Alisher Navoi, music, “Majolis un-nafois”, “Khamsat ul-mutahayyirin”, “Lamaot”, Abdurahman Jami.
Аннотация: В статье рассматривается история создания некоторых учебников и пособий, принадлежащих вели-
кому учёному XV века Абдурахману Джами.

Ключевые слова: Навои, музыка, “Маджолис ун-нафоис”, “Хамсат ул-мутахаййирин”, “Ламаот”, Абдурахман 
Джами.

KIRISH
Jamiyatning ma’naviy rivojlanishiga, ijtimoiy-ruhiy muhitning taraqqiyotiga keng imkoniyatlar ochilgan 

mustaqil O‘zbekistonda musiqa san’ati rivojiga jiddiy e’tibor berilmoqda. Aslida bunday e’tibor yangi taraqqiyot 
davrini boshidan kechirayotgan O‘zbekiston taqdirida ajdodlarimiz tomonidan ming yillar davomida to‘plangan, 
xalq kelajagini ko‘zlagan tajribalarning zamonaviy shaklda aks-sado berishi, asrlar osha o‘z qimmatini bir xilda 
saqlab kelayotganligining nishonasidir.

Asrlar davomida she’r va musiqa bir-biridan ruh olib, inson qalbining tub-tubidan oqqan ulug‘ g‘oyalarni 
o‘ziga singdirib, avlodlar ma’naviy takomiliga xizmat qilgan. Shuning uchun ham Hazrat Alisher Navoiy bu 
sohaning o‘z zamonasidagi benazir namoyandasi, ud, g‘ijjak va qo‘biz asboblarining mohir cholg‘uvchisi Ustod 
Qulmuhammadga behad ehtirom ko‘rsatgan. “Majolis un-nafois”ning to‘rtinchi majlisida bitilgan qaydlardan 
ayon bo‘lishicha, ulug‘ mutafakkir Ustod Qulmuhammad “tarbiyatig‘a mashg‘ul” bo‘lib, uning ilmidan juda ko‘p 
shogirdlarning bahramand bo‘lishiga sharoit hozirlagan [1, 2].

“Xamsat ul-mutahayyirin”ning uchinchi maqolotida ham Ustod Qulmuhammad nomi e’zoz bilan tilga 
olinadi. Musiqaning ijtimoiy-ruhiy muhitning o‘zgarishiga, shaxs kamolotiga ta’sirini chin ko‘ngildan his qilgan 
Alisher Navoiy o‘zi ham bu ilmni o‘rganishga astoydil kirishgan: “Faqirg‘a doiya bo‘ldikim, bu fanning ilmiysini 
dag‘i bilgay...” [3].

Qomusiy bilimlar sohibi Hazrat Navoiyning musiqa ilmida ham kamolot kasb etganligi, bu fan nazariyasini 
yaratuvchilaridan biri maqomiga ko‘tarilganligi ulug‘ millatparvar olim vorislari uchun ibratdir. “Bu fanda asrining 
bebadali” mavlono Alishohning “Aslul-vasl” kitobi Navoiy taklifi bilan tasnif qilinadi.

MAVZUGA OID ADABIYOTLAR SHARHI
“Aslul-vasl”ni hamda zamonasining taniqli madaniyat arboblari - Mir Murtoz, Abdulloh Marvarid va Mavlono 

Binoiy tomonidan musiqa sohasida yaratilgan nazariy asarlarni sinchiklab o‘qigan Alisher Navoiy bu kitoblarning 
murakkab uslubda yozilganligi, ulardagi masalalarni musiqa borasida endigina didi, salohiyati shakllanayotgan 
yangi boshlovchi (mubtadi) hazm qila olmasligini anglaydi. Alisher Navoiy qalbidagi ma’naviy dardlarni hamisha 
barchadan oldin va a’lo darajada his qilib kelgan Nuriddin Abdurahmon Jomiy insonparvar shoir istagining 

ro‘yobga chiqishiga bois bo‘ladi: “Ul yerdinkim, alarning bul faqir sori inoyat va iltifotlari bor erdi, musiqiy va 
advor risolasin bitidilarkim, bu fanda andoq munaqqah va mufid risola yo‘qdur” [3].

Quvvai hofiza kuchi Nuriddin Abdurahmon Jomiy siymosini hamisha nurlantirib turgan. “Xamsat ul-mu-
tahayyirin”ning uchinchi maqolotida naql qilinishicha, Alisher Navoiy Shayx Faxriddin Iroqiyning “Lamaot” riso-
lasini ustoz Jomiy huzurida mutolaa qiladi. Mavlono Jomiy ul sharif kitobdan Alisher Navoiyga saboq aytishga 
kirishadilar. Bir necha darsdan so‘ng sharhga ehtiyoj seziladi. Chunki “Lamaot” risolasi ramziy ibora-istioralar, 
so‘fiyona istiloh va atamalarga benihoya boy edi. Shayx Yorali va boshqa shorihlarning asarlarini “nazarlariga 
qo‘yub” saboq aytishga mashg‘ul bo‘lgan Mavlono Jomiyga “Lamaot”ga yozilgan sharhlarning kamchiliklari, 
botiniy ma’nolarni talqin qilishdagi qusurlar ayon bo‘la boshlaydi. “Xamsat ul-mutahayyirin”dan o‘qiymiz: “...
to ulkim, ko‘p mavozi’da shorihlarga ta’n qila boshladilarkim, “bu so‘zning va ul so‘zning orasida ko‘p farq bor. 
Hamonoki, ma’nisig‘a yetmay sharh bitibturlar” va bu so‘z takror topqondin so‘ngra faqir (Alisher Navoiy - Sh.H.) 
arz qildimkim: “Mundoq nafis kitobdin faqire bahra topay desa, sharh bu sharhlar bo‘lsa, oyo, ne chora qilg‘ay? 
Magar ham hazrati Maxdum shafqat yuzidin toliblarg‘a bu mushkilni oson qilg‘aylar”. Ana shu da’vat tufayli 
Nuriddin Abdurahmon Jomiyning “Ashi’at ul-lamaot” nomli sharh kitobi yaratiladi.

Ulug‘ olim shaxsiyatidagi fidoyilik, Vatanga, elga, ilmga sadoqat I. Karimovning quyidagi so‘zlarida yanada 
yorqinroq namoyon bo‘ladi: “Olimlar orasida darslik yozishga pastroq bir ilmiy ish sifatida qarash illati bor. Nega 
bunday? Bu psixologiya qayerdan paydo bo‘lgan?... Har bir soha bo‘yicha darslikni o‘sha fanning atoqli vakillari 
yozmaydilarmi?”.

“Ashi’at ul-lamaot” risolasining yaratilish jarayoni haqida ham “Xamsat ul-mutahayyirin”da ma’lumotlar 
mavjud. Mavlono Jomiy Shayx Faxriddin Iroqiy kitobiga sharh yozar ekan, Shayx Muhyiddin Arabiyning “Naqsh 
ul-fusus”, “Fusus ul-hikam”, “Futuhot ul-Makkiya” va boshqa olimlarning yozilayotgan yangi kitobga manba 
vazifasini o‘tay olishi mumkin bo‘lgan asarlari Nuriddin Abdurahmon Jomiy yonida turgan. Biroq yuksak hofiza 
quvvatiga ega bo‘lgan buyuk mutafakkir ularni ochib qarashga hech bir ehtiyoj sezmagan.

Alisher Navoiy yashagan asrda, undan oldingi va keyingi davrlardagi o‘quv muassasalarida muammo ilmi 
fan sifatida o‘qitilgan. Mutaxassislarning aniqlashlaricha, Hazrat Alisher Navoiyning o‘zi o‘zbek va fors-tojik 
tillarida yetti yuzga yaqin muammo yozgan.

Nega o‘rta asrlar Sharq madaniy-ma’naviy muhitida bu janrga bu qadar jiddiy ahamiyat berilgan?
1.	 Muammo shoirlar badiiy mahoratini baholashda mezon vazifasini o‘tagan.
2.	 Jamiyat a’zolari uchun aqlni charxlash, fikrni takomillashtirish vositasi bo‘lgan.
3.	 Muammoning yechimini topish, undagi ramz va imo-ishoralarning tagiga yetish hayot, jamiyat, hayvonot va 

nabotot olamidagi hodisalar xususida chuqur bilimni taqozo qilgan.
4.	 Muammoni yechish yo‘lida ilmiy, hayotiy muhokama yuritish, fikran javob izlash, qidirish, topish, tadqiq va 

talqin jarayoni o‘quvchining voqelikka bo‘lgan qarashlar tizimini kengaytirgan.

TADQIQOT METODOLOGIYASI
Mazkur tadqiqotda tarixiy-qiyosiy, manbashunoslik va matnshunoslik metodlaridan foydalanildi. Tadqiqot-

ning asosiy manbalarini Alisher Navoiyning “Xamsat ul-mutahayyirin”, “Majolis un-nafois” asarlari hamda Abdu-
rahmon Jomiy faoliyatiga oid ilmiy manbalar tashkil etdi. Asarlardagi darslik va qo‘llanmalar yaratish jarayoni 
qiyosiy tahlil qilinib, ularning ilmiy-pedagogik ahamiyati mantiqiy tahlil va umumlashtirish usullari asosida bahol-
andi.

TAHLIL VA NATIJALAR
Muammolar mag‘zidagi axloqiy-ta’limiy, ijtimoiy-falsafiy g‘oyalar komil inson shaxsini shakllantirishda qo‘l 

kelgan. Ixcham hajm, shavqu zavq uyg‘otuvchi ta’sirchan lavhalar aqliy-nazariy mushohadalar bilan uyg‘un-
lashib, o‘quvchida mustaqil fikr va mantiqiy tafakkur yurita olish ko‘nikmalarini tarkib toptirgan.

Shuning uchun ham butun ijtimoiy, badiiy-ilmiy faoliyatini inson va inson manfaatlariga yo‘naltirgan Hazrat 
Alisher Navoiyni “muammo fikri” band etadi. “Sohibkamollig‘iga olam ahli” tan bergan Mavlono Sharafuddin Ali 
Yazdiyning “Hulali mutarraz” nomli muammo faniga bag‘ishlangan kitobidan tortib, undan keyingi davrlarda shu 
ilmga atab yaratilgan risolalarni nazardan o‘tkazadi. Ammo mavjud kitoblardagi qoidalarni berish va atamalarni 
sharhlashdagi har xilliklar, istilohlarni ifodalash, izohlashdagi pala-partishlik, yagona fikrga kelinmagan nazariy 
mulohazalar va boshqa qusurlar buyuk mutafakkir ko‘nglida g‘ashlik uyg‘otadi. Chunki bunday kitoblardan 
muammo fanini o‘rganish yangi boshlovchiga mushkul, uni chalg‘itishi, o‘quvchini boshi berk ko‘chaga olib kirib 
qo‘yishi mumkin edi. Alisher Navoiy shunday o‘y-xayollar bilan band bo‘lib turganida Nuriddin Abdurahmon 
Jomiy kirib keladilar: “Hazrati Maxdum tashrif kelturdilar, faqir munbasit bo‘lub, istiqbol qilib, alar taskin topib, 
dedilarkim: “Basharangda inbisote (xursandlik) zohir bo‘lur, ne holing bor?”

Ayttimkim: “Hazrati Maxdumning sharif maqdamlari mujibi inbisotdur, ammo bu nav’ ham xayolim bor erdi”, 
- deb o‘tgan maqolatni arz qildim, alar nihoyatdin tashqari xushhol bo‘lub, tahsinlar qilib, dedilar: “Haqqi va 
sharti budurkim, sen xayol qilibsen” [3]. Muammo faniga oid mavjud darsligu qo‘llanmalar bilan yaqindan tanish 
bo‘lgan, o‘zi mazkur suhbatga qadar muammo nazariyasiga oid ikki-uch risola yaratgan Mavlono Jomiy ham 
Navoiy boshidan kechirayotgan hissiyot bilan yashayotgan edi. Muammoga doir amaldagi qo‘llanmalar buyuk 
allomani ham qanoatlantirmasdi. Ustoz bilan fikrda mushtaraklik tuygan Alisher Navoiy o‘z ijodiy rejasini Abdu-
rahmon Jomiyga aytishga jur’at etadi: “Himmat tutsalar bu dastur bilan bu fan qoidasiga muxtasare raqam 
qilsam”.

Alar dedilar: “Sen bu tashvishni tortma”. Hamul ikki-uch kunda manzumi muxtasarni tahrir qildilar. Shu 
tariqa Mavlono Jomiyning muammo qoidalari haqidagi navbatdagi risolasi yaratiladi. Ammo “Qisqalik - donolik 
belgisi” ta’biri asosida yaratilgan mazkur qo‘llanma ilmiy-nazariy mushohadalarining ixcham ifodasi, ramziy 
ma’no nozikliklariga boyligi bilan mutaxassisga to‘g‘ri kelar, yangi o‘rganuvchining muammoni idrok etishi 
uchun yetarli darajada qulaylik tug‘dirmas edi. Shuning uchun yana Alisher Navoiy muammo qoidasiga oid kitob 
yozishga ruxsat berishlarini so‘rab ustoz Jomiydan fotiha iltimos qiladi. Ijozat bo‘lgach, “Mufradot” risolasini 
yozib, Mavlono Jomiy muhokamasiga havola etadi. Qo‘llanma Nuriddin Abdurahmon Jomiyga manzur bo‘ladi. 
“Xamsat ul-mutahayyirin”dan o‘qiymiz: “Qabul nishonasi mundin o‘tmaskim, bovujudi muncha rasoilkim, holo 
arodadur, maxdumzodag‘a ul muxtasarni o‘qurga ishorat bo‘ldi va ul bu muxtasarda muammo fannig‘a vuquf 
topti”.

O‘nlab darsligu qo‘llanmalar, o‘zining bu sohada yaratgan uch-to‘rt kitobi bo‘la turib, Abdurahmon Jomiy 
ilmiy-uslubiy, g‘oyaviy-metodik jihatdan mukammalligi uchun Alisher Navoiyning “Mufradot” risolasidan 
muammo fanini o‘rganishni o‘z o‘g‘liga tavsiya qiladi va Ziyovuddin Yusuf shu qo‘llanmani o‘qib, muammo 
ilmidan xabardor bo‘ladi.

Tadqiqot natijalari shuni ko‘rsatadiki, darslik yozish jarayoni nafaqat ilmiy bilimlarni tizimli bayon etish, balki 
muallifning pedagogik, ilmiy va axloqiy mas’uliyatini ham o‘z ichiga oladi. Darslik ta’lim jarayonining asosiy 
vositalaridan biri bo‘lib, unda berilgan ma’lumotlarning ilmiy asoslanganligi, dolzarbligi va ishonchliligi ta’lim 
sifatiga bevosita ta’sir ko‘rsatadi. Shu sababli darslik muallifi taqdim etayotgan har bir ilmiy fikr va xulosaning 
haqqoniyligi uchun javobgar hisoblanadi.

Muhokama davomida aniqlanishicha, zamonaviy ta’lim tizimida darsliklarga qo‘yiladigan talablar sezi-
larli darajada kengaygan. Endilikda darslik faqat nazariy bilimlarni yetkazuvchi manba emas, balki o‘quvchi-
larda tanqidiy fikrlash, mustaqil izlanish, tahlil qilish va amaliy ko‘nikmalarni shakllantirishga xizmat qiluvchi 
didaktik vosita sifatida qaralmoqda. Demak, muallif darslik mazmunini ishlab chiqishda o‘quvchilarning yosh va 
psixologik xususiyatlari, davlat ta’lim standartlari, kompetensiyaviy yondashuv hamda zamonaviy pedagogik 
texnologiyalarni inobatga olishi zarur.

Shuningdek, darslik yozish mas’uliyatining muhim jihatlaridan biri akademik halollik tamoyillariga rioya 
qilishdir. Muallif foydalanilgan ilmiy manbalarni to‘g‘ri keltirishi, plagiatdan voz kechishi, ilmiy dalillarni xolis va 
obyektiv yoritishi lozim. Aks holda, darslikning ilmiy qiymati pasayadi va ta’lim jarayonining ishonchliligiga salbiy 
ta’sir ko‘rsatadi.

Tahlillar shuni ham ko‘rsatadiki, darslikning sifati faqat muallifning ilmiy salohiyatiga emas, balki muharrirlar, 
taqrizchilar va ekspertlar bilan olib boriladigan hamkorlikka ham bog‘liq. Ko‘p bosqichli ekspertiza jarayoni dars-
likdagi ilmiy, metodik va uslubiy kamchiliklarni aniqlash hamda ularni bartaraf etish imkonini beradi. Shu bois 
darslik yaratish jarayoni individual emas, balki jamoaviy ilmiy-pedagogik faoliyat sifatida baholanishi maqsadga 
muvofiqdir.

Raqamli ta’limning rivojlanishi darslik mualliflari zimmasiga qo‘shimcha mas’uliyat yuklamoqda. Elektron 
resurslar, interaktiv materiallar va sun’iy intellekt vositalaridan foydalanish darslik mazmunini boyitish imkonini 
bersa-da, ularning ilmiy aniqligi, axborot xavfsizligi va pedagogik samaradorligini ta’minlash muallifning asosiy 
vazifalaridan biri bo‘lib qolmoqda.

Umuman olganda, tadqiqot natijalari darslik yozish mas’uliyati ko‘p qirrali tushuncha ekanligini tasdiqlaydi. 
U ilmiy aniqlik, metodik puxtalik, pedagogik mahorat, akademik halollik va jamiyat oldidagi mas’uliyatning uzviy 
uyg‘unligini talab etadi. Shu sababli darslik yaratish jarayonida sifat nazoratini kuchaytirish, mualliflarning 
malakasini muntazam oshirish hamda xalqaro tajribalarni milliy ta’lim tizimiga moslashtirish darsliklar sifatini 
yanada yuksaltirishga xizmat qiladi.

Haqiqatni tan olish, mardlik - komil insonning buyuk fazilatidirki, “Xamsat ul-mutahayyirin”dan tahlilga 
tortilgan mazkur lavhada Nuriddin Abdurahmon Jomiy shaxsiga xos shunday xususiyat namoyon bo‘lgan. Va 
ayni lavha yirik davlat arbobi I. Karimovning: “Biz darslik yaratishga eng ilg‘or va eng sharafli vazifa sifatida 
qarashimiz, yaxshi darslik yaratgan odamlarni boshimizga ko‘tarishimiz kerak. Darslikni, agar kerak bo‘lsa, 
katta tanlov asosida yaratish lozim”, - degan fikrlarining buyuk ajdodlarimiz tajribasida sinovdan o‘tganligiga 
muhim bir dalildir.

XULOSA VA TAKLIFLAR
Tadqiqot davomida darslik yozish mas’uliyati nafaqat muallifning shaxsiy javobgarligi, balki ta’lim sifati, 

yosh avlodning bilim va dunyoqarashi hamda jamiyatning intellektual taraqqiyotiga bevosita ta’sir etuvchi 
muhim omil ekanligi aniqlandi. Ayniqsa, kompetensiyaviy ta’lim, raqamli texnologiyalar va innovatsion peda-
gogik yondashuvlarning joriy etilishi darslik mazmunini muntazam takomillashtirib borishni taqozo etadi.

Shuningdek, darsliklarning ilmiy va metodik ekspertizasini kuchaytirish, mualliflar malakasini oshirish, 
xalqaro tajribalarni milliy ta’lim tizimi xususiyatlariga mos ravishda joriy etish hamda elektron ta’lim resurslari 
bilan integratsiyani kengaytirish dolzarb vazifalardan hisoblanadi. Bu esa darsliklarning sifatini oshirish, ta’lim 
jarayonining samaradorligini ta’minlash va raqobatbardosh kadrlar tayyorlashga xizmat qiladi.

Xulosa qilib aytganda, darslik yozish mas’uliyati ilmiy, pedagogik va ijtimoiy mas’uliyatning uzviy uyg‘unligi 
sifatida namoyon bo‘ladi. Mazkur tamoyillarga amal qilgan holda yaratilgan darsliklar zamonaviy ta’lim talab-
lariga javob beradigan, mustaqil fikrlaydigan, ijodkor va malakali mutaxassislarni tayyorlashda muhim ahamiyat 
kasb etadi.

Foydalanilgan adabiyotlar ro‘yxati:
1.	 Karimov I. A. Barkamol avlod - O‘zbekiston taraqqiyotining poydevori. - Barkamol avlod orzusi. - Toshkent: “Sharq”, 

nashriyot - matbaa konserni bosh tahririyati, 1999. -181 b. 
2.	 Navoiy A. Majolisun - nafois.- Mukammal asarlar to‘plami, 20 jildlik, 13-jild. -Toshkent: “Fan”, 1997. -284 b. 
3.	 Navoiy A. Xamsatul - mutahayyirin. Mukammal asarlar to‘plami. 20 jildlik, 15-jild. - Toshkent: “Fan”, 1999. -236 b.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

